
Esparza kontseilariak Toki Erakundeetarako Aholkularitza Teknikoko Eskualdeko Bulego bat inauguratu du, Agoitzen

Asteartea, 2008ko apirilaren 22a. José Carlos Esparza Sáez Etxebizitza eta Lurralde Antolamenduko Departamentuko kontseilariak Toki Erakundeetarako Aholkularitza Teknikoko Eskualdeko Bulegoen Sareko egoitza bat inauguratu du, Agoitzen. Sarea NASURSA (Nafarroako Etxebizitzetarako Lurzorua, S.A.) sozietate publikoak kudeatzen du. 


Bulego berrian Pirinio inguruko toki erakundeen eta herritarren kontsultak jasoko ditu, aurrerantzean. Honako gai hauei buruzko kontsultak izanen dira, besteak beste: zaintza eta zaharberritzea; eraikuntzaren edo lurzoruaren erabileraren arloko plangintza, kudeaketa eta esku-hartzea; tokiko izapideak, prozedurak, lanak eta inbertsioak. 


Agoitzeko bulegoa Trinquete kaleko 13.ean dago, eta bertan arkitekto bat, aparejadore bat, eta administrari bat jardunen dira. Bulegoa astelehenetik ostiralera egonen da zabalik, 9:00etatik 14:00etara, eta baita bi arratsaldetan ere (horretarako 948334354 telefono zenbakian aldez aurretiko txanda hartu beharko da). 


Etxebizitzak eta Eraikinak Zaharberritzeko Bulegoek eta Hirigintzako Artapeneko Zerbitzuek (Lizarra, Burlata, Tutera, Tafalla, Sakana eta Iruñean daude) egindako esperientziak aprobetxatzen ditu Sareak, zerbitzu hori ez zuten lurralde mugapeetan bulego berriak egiteko, eta hartara, Foru Komunitateko toki erakunde eta herritar guztiei zerbitzua eman ahal izateko. 


Sarea joan den otsailean inauguratu zuten, eta dagoeneko hiru bulego eta hamaika langile ditu. Honako bulego hauei buruz ari gara: Doneztebeko Juansenea Etxeko bulegoa, Baztan-Bidasoa eremuari zerbitzua eskaintzen diona, eta Zangoza eta Agoitzeko bulegoak, Pirinio inguruari zerbitzua emanen diona. Aholkua behar duten pertsonek joan-etorri handiak egin behar ez izateko, NASURSA sozietateak jendaurreko bi arreta gune ezarri ditu, Nabaskozen eta Ariben. Bertan, Nabaskozeko Kontzejuak eta Aezkoa Ibarreko Batzarrak eskainitako lokalak erabiliko dituzte, hurrenez hurren. 


Pirinioak-Agoitz Eskualdeko Bulegoa abian jartzeko 301.762 euroko inbertsioa egin behar izan dute, eta hartara, Pirinioen Garapenerako Plan Estrategikoko proiektuetako bat gauzatu dute. 

Pirinioen Garapenerako Plan Estrategikoa 


Pirinioen Garapenerako Plan Estrategikoaren esparruan hamar proiektu onartu zituzten, eta horietako bati jarraiki hirigintzaren eta etxebizitzaren arloko aholkularitza bulego bat sortu dute Agoitzen. Izan ere, inguruko toki erakundeek zerbitzu horren beharra hauteman zuten, eskari handiari aurre egiteko. 


Aipaturiko proiektuen bidez Planean aurreikusitako berrogeita hamar esku-hartzeak zabaldu eta osatu dituzte. Esku-hartzeak zazpi jarduera ardatzetan daude sailkatuta, eta Nafarroako Gobernuko departamentu guztietan dute eragina. Ardatzak honako hauek dira: azpiegiturak eta komunikazioa, jarduera ekonomikoak, ondarea eta kultura, ingurumenaren kudeaketa, lurraldearen egitura, hirigintza garapena eta etxebizitza, ekipamenduak, zerbitzu publikoak eta gizarte ongizatea, ekonomia eta zergak, eta Plan Estrategikoaren kudeaketa (NASURSA sozietate publikoari dagokio). 


Gaur eguerdian egin duten ekitaldian Esparza kontseilariak gogorarazi duenez, Nafarroako Gobernuak Nafarroako Pirinioekiko eta bertako garapenarekiko hartutako konpromisoaren fruitua da Pirinioen Garapenerako Plan Estrategikoa. Era berean, kontseilariak nabarmendu duenez, “Jose Andrés Burguete aurreko kontseilari eta alderdikidearen konpromiso pertsonalaren ondorio ere bada, neurri handi batean”. 


Planak 211 milioi euroko aurrekontua du, eta 2007an jarri zuten abian. Aurreikuspenen arabera, 2009ra arte eginen dituzte esku-hartzeak. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago, eta baita dokumentuak eta kontseilariaren hitzaldia ere. 

